
        C.nr.482/15 
  

GJYKATA THEMELORE NË GJAKOVË, si gjykatë e shkallës së parë, 
gjyqtari Malsor Kryeziu, me sekretaren juridike Drita Haxhishabani, në kontestin e 
paditësit Kompania e Sigurimeve “D.”, sh.a., me seli në Prishtinë, të cilën me 

autorizim e përfaqëson N. D., jurist i diplomuar nga Prishtina, kundër të paditurit 
D. R. Z. nga fshati D., Komuna e Gjakovës, me objekt të padisë zhdëmtim në bazë 
të regresit, vlera e kontestit 6.350.00 euro, pas mbajtjes së shqyrtimit kryesor, në 

mungesë së të palës së paditur, me dt.28.03.2017 morri këtë 
 
 

A K T GJ Y K I M 
 
 

APROVOHET në tërësi kërkesëpadia e paditësit Kompania e Sigurimeve 
“D.”, sh.a., me seli në Prishtinë dhe DETYROHET i padituri D. Z., nga fshati D., 
Komuna e Gjakovës, që në emër të rimbursimit të dëmin ti paguajnë paditësit 

shumën prej 3.350.00 euro, me kamat ligjore 8% nga data 28.03.2017 e deri në 
pagesën përfundimtare, si dhe në emër të kompensimit të shpenzimeve procedurale 

paditësit ti paguaj shumën prej 50 euro, të gjitha këto në afat prej 15 ditësh nga 
dita e plotfuqishmërisë së këtij aktgjykimi, nën kërcënim të përmbarimit me dhunë. 

 

 
                A r s y e t i m 
 

 
Shqyrtimi kryesor është mbajtur në mungesë të palës së paditur, konform 

nenit 423 par. 4 të LPK-së. 

 
Paditësja me dt.02.11.2015, në këtë gjykatë ka parashtruar padi për 

rimbursimin e dëmit, kundër të paditurit D. Z., nga fshati D., Komuna e Gjakovës, 

ku ka theksuar se me dt.25.07.2009, në fshatin A., Prizren, ka ndodhur aksidenti i 
komunikacionit në të cilin D. Z. duke e vozitur veturën Opel Vectra, me targa ... ka 

humbur kontrollin mbi automjet dhe shkakton lëndime pasagjereve A., A. dhe F. Z.. 
Veturën e ka drejtuar i padituri që ka poseduar policë valide të sigurimit nga auto 
përgjegjësia të lëshuar nga C. S., sh.a. Të dëmtuarit A., A. dhe F. Z., nga këtu 

paditësja janë kompensuar në shumën prej 6.350.00 euro. Dëmi është shkaktuar 
me fajin e të paditurit D. Z., i cili në momentin e shkaktimit të aksidentit duke e 
vozitur veturën Opel Vectra me targa ... nuk e ka poseduar kategorinë përkatëse të 

patentë shoferit për drejtimin e automjetit. Mbështetur në bazën ligjore nga neni 
960 të LMD-së, të drejtat për kërkimin e shumës së paguar, kalojnë në siguruesin i 
cili ka përmbushur dëmshpërblimin, ndërsa me nenin 14 par.1 pika 1.2 të Ligjit 

mbi sigurimin e Detyrueshëm të Autopërgjegjësisë, mbulesa siguruese e policës së 
sigurimit humbet kur drejtuesi i mjetit në momentin e aksidentit nuk është i 

pajisur me leje të vlefshme dhe adekuate për drejtimin e mjetit motorik. Paditësi e 
ka ftuar të paditurin për kompensimin e shumës së paguar por i padituri ka 

refuzuar që ta paguaj dëmin në fjalë, andaj i propozojmë gjykatës që pas 
administrimit të provave të marrë aktgjykim me të cilin do të aprovohet 
kërkesëpadia e paditësit si e bazuar dhe të detyrohet i padituri që të rimbursojnë 

dëmin me një vlerë prej 6.350.00 euro paditëses, me kamat ligjore, nga data 
07.01.2015 e deri në pagesën përfundimtare dhe shpenzimet e procedurës, krejt 
këto në afat prej 15 ditësh pas plotfuqishmërisë së këtij aktgjykimi nën kërcënim të 

përmbarimit të dhunshëm.  
 

I  autorizuari i paditësit gjatë shqyrtimit gjyqësor ka deklaruar se mbetët në 
tërësi pranë padisë dhe kërkesëpadisë. Kërkojmë nga Gjykata që të njëjtën ta 
aprovon në tërësi si të bazuar siç është cekur në padi. Ndërsa në fjalën e tij 

përfundimtare ka deklaruar se pas leximin të provave dhe administrimit të tyre, i 
propozoj gjykatës që padinë dhe kërkesën e saj ta aprovon në tërësi si të bazuar, 
pasi që në tërësi është provuar se paditësi është fajtor lidhur me aksidentin e 

dt.25.07.2009, dhe në këtë rast ka pasur të lënduar dhe janë kompensuar nga 
kompania e sigurimeve C. S., tani KS “D.” sh. a. dhe se paditësit i takon e drejta 
për tu rimbursuar sipas ligjeve në fuqi, konkretisht Ligjit për sigurimin e 

detyrueshëm nga auto përgjegjësia dhe dispozitave të LMD-së.  
 

 Për vërtetimin e drejtë të gjendjes faktike gjykata ka administruar provat: ka 

bërë leximin e raportit policor të aksidentit me numër 2009/GR/0931 i 
dt.25.07.2009, leximin e kërkesës për zhdëmtim të dt.03.06.2014, shikimi i 

transferit bankar i dt.07.11.2014, leximi i ftesës nr.2131/14, e dt.24.12.2014, 
leximin e 3 deklaratave mbi marrëveshjet jashtëgjyqësore me nr.492/14, 490/14, 
491/14, të dt.23.10.2014. 

 
Gjykata pas vlerësimit të pohimeve të palëve ndërgjyqëse dhe provave të 

lartcekura në kuptim të nenit 8 të Ligjit Për Procedurën Kontestimore (LPK), me 

kujdes dhe me ndërgjegje ka çmuar çdo provë veç e veç dhe të gjitha atë së bashku 
dhe ka gjetur se: 

 

Kërkesëpadia e paditësit është e bazuar. 
 
Gjykata ka bërë leximin e raportit policor të aksidentit me numër 

2009GR0931 i dt.25.07.2009, gjykata ka konstatuar se ka ndodhur vetë aksident 
në dalje të fshatit A.. Deri te vetë aksidenti ka ardhur me lëshimet e të paditurit i 
cili ka qenë i pa kujdesshëm dhe duke e drejtuar automjetin e tij Opel Vectra në 

rrugën e fshatit në drejtim të Prizrenit kur arrin në dalje të fshatit përball varrezave 
të fshatit te kthesa në të djathtë e drejton automjetin në mënyrë të pakujdesshme 

dhe duke mos e përshtatur shpejtësinë kushteve dhe rrethanave të rrugës del nga 
rruga ne anën e majtë dhe bie në kanal. Në aksident lëndime trupore kanë pësuar 
të dëmtuarit A., A. dhe F. Z.. Po ashtu nga ky raport gjykata ka konstatuar se këtu 

i padituri D. Z., e ka drejtuar automjetin pa patentë shofer dhe në këtë rast pa 
mbulesë siguruese. 

 

Me leximin e kërkesës për zhdëmtim të dt.03.06.2014, gjykata ka 
konstatuar se të dëmtuarit A., A. dhe F. Z., nëpërmjet të përfaqësueses ligjore M. 
Z., të cilët i ka përfaqësuar A. R. avokat nga Prizreni, i janë drejtuar këtu paditëses 

KS “C. S.”, Prishtinë, tani KS “D.”, me kërkesë për kompensimin e dëmit jo material 
dhe material, të cilës kërkesë i kanë bashkangjitur dokumentacionin e 
bashkangjitur në kërkesë. 

 
Me shikimin e transferit bankar i dt.07.11.2014, u konstatua se C. S., tani 

KS “D.”, këtu paditësja i ka paguar të autorizuarit të dëmtuarve avokatit A. R., nga 

Prizreni dëmin jo material dhe material të pësuar në aksident shumën e 
përgjithshme prej 6.350.00 euro. 

 
Me leximin e ftesës nr.2131/14, e dt.24.12.2014, gjykata ka konstatuar se 

këtu paditësja e ka ftuar të paditurin që të bëjë pagesën e dëmit të shkaktuar nga 

ana e të paditurit, duke e njoftuar për pasojat e mosardhjes se në të kundërt do të 
paraqesin padi për rimbursimin e dëmit pranë gjykatës kompetente. 

 

Me leximin e deklaratës mbi marrëveshjen jashtë gjyqësore nr.492/14 e 
dt.23.10.2014, gjykata ka konstatuar se Kompania e Sigurimeve C. S. tani KS D. 

këtu paditësja dhe e dëmtuara A. Z., të cilën e ka përfaqësuar A. R. avokat nga 
Prizreni, kanë arritur Deklaratë mbi Marrëveshje Jashtëgjyqësore për kompensimin 
e dëmit jo material për personat e tretë të pësuar në aksidentin e komunikacionit 

me dt.25.07.2009, në fshati A., K. Prizren. Në emër të dëmit jo material KS C. S. 
dhe e dëmtuari janë dakorduar që të dëmtuarit ti paguhet në emër të zhdëmtimit 
shuma prej 2.245.00 euro. 

 
Me leximin e deklaratës mbi marrëveshjen jashtë gjyqësore nr.490/14 e 

dt.23.10.2014, gjykata ka konstatuar se Kompania e Sigurimeve C. S. tani KS D. 

këtu paditësja dhe i dëmtuari A. Z., të cilën e ka përfaqësuar A. R. avokat nga 
Prizreni, kanë arritur Deklaratë mbi Marrëveshje Jashtëgjyqësore për kompensimin 
e dëmit jo material për personat e tretë të pësuar në aksidentin e komunikacionit 

me dt.25.07.2009, në fshati A., K. Prizren. Në emër të dëmit jo material KS C. S. 
dhe i dëmtuari janë dakorduan që të dëmtuarit ti paguhet në emër të zhdëmtimit 

shuma prej 1.790.00 euro. 
 
Me leximin e deklaratës mbi marrëveshjen jashtë gjyqësore nr.491/14 e 

dt.23.10.2014, gjykata ka konstatuar se Kompania e Sigurimeve C. S. tani KS D. 
këtu paditësja dhe e dëmtuara F. Z., të cilën e ka përfaqësuar A. R. avokat nga 
Prizreni, kanë arritur Deklaratë mbi Marrëveshje Jashtëgjyqësore për kompensimin 

e dëmit jo material për personat e tretë të pësuar në aksidentin e komunikacionit 
me dt.25.07.2009, në fshati A., K. Prizren. Në emër të dëmit jo material KS C. 
Sigurimi dhe e dëmtuari janë dakorduan që të dëmtuarit ti paguhet në emër të 

zhdëmtimit shuma prej 2.100.00 euro si dhe shpenzimet e avokatit 215.00 euro. 
 

Pas analizimit dhe vlerësimit të provave të lartcekura gjykatës i rezultoi se i 

padituri D. R. Z. ka shkaktuar vet aksident komunikacioni në dalje të fshatit A. me 
automjetin e tij Opel Vectra në rrugën e fshatit A. Komuna e Prizrenit, nga fshati në 
drejtim të Prizrenit, kur arrin në dalje të fshatit përball varrezave të fshatit te 

kthesa në të djathtë e drejton automjetin në mënyrë të pakujdesshme dhe duke 
mos e përshtatur shpejtësinë kushteve dhe rrethanave të rrugës del nga rruga ne 

anën e majtë dhe bie në kanal. Në këtë aksident lëndime pësojnë personat e tretë 
në automjet A. Z., A. Z. dhe F. Z..  I padituri në kohën e shkaktimit të aksidentit e 
ka drejtuar automjetin pa patent shofer dhe në këtë rast nuk ka poseduar mbulesë 

siguruese, respektivisht ka qenë i pa siguruar. Të dëmtuarve A. Z., A. Z. dhe F. Z., 
që të gjithë nga fshati D. Komuna e Gjakovës, nga ana e këtu paditëses iu është 
kompensuar dëmi jo material në shumën e përgjithshme prej 6.350.00 euro. Nga të 

gjitha këto gjykatës i rezultoi se i padituri i ka për obligim që paditësit në emër të 
rimbursimit të dëmit ti paguajnë shumën prej 6.350.00 euro. 

 

Me nenin 18 paragrafi 1 të Ligjit për Sigurimin e Detyrueshëm nga Auto 
përgjegjësia Ligji Nr.04/L-018, Humbja e mbulesës siguruese është paraparë se 
“Personi i dëmtuar të cilit i është shkaktuar dëmi brenda territorit të 

Republikës së Kosovës nga një mjet motorik, pronari i të cilit nuk është i 
mbuluar nga sigurimi i autopërgjegjësisë, ka të drejtë të kërkojë 

dëmshpërblimin e dëmit nga Byroja”, me paragrafin 2 të këtij neni është 

paraparë “Në rast dëmi të shkaktuar nga mjeti motorik sipas paragrafit 1. të 
këtij neni, Byroja garanton për detyrime në kuadër të limiteve të 

përcaktuara sipas nenit 13 të këtij ligji”,  ndërsa me paragrafin 4 të po këtij 
neni, është paraparë se “Byroja ka të drejtë regresi për këto dëme nga personi 
përgjegjës dhe atë për shumën e paguar, shpenzimet dhe kamatat”.  

 
Vendimi mbi shpenzimet procedurale është konform nenit 452.1 të LPK-së. 
 

 Nga të lartcekurat dhe bazuar në nenin 18 të Ligjit për Sigurimin e 
Detyrueshëm nga Auto përgjegjësia Ligji Nr.04/L-018, lidhur me nenin 143 të LPK-

së, gjykata vendosi si në dispozitiv të këtij aktgjykimi. 
 
 

GJYKATA THEMELORE NË GJAKOVË 
          C.nr.482/15, datë 28.03.2017 
 

Sekretarja Juridike,                         Gjyqtari 
Drita Haxhishabani       Malsor Kryeziu 
   

 
    

UDHËZIM JURIDIK: Kundër këtij aktgjykimi pala e pakënaqur ka të drejtë 

ankese në afat prej 15 ditësh, pas marrjes së të njëjtit, Gjykatës së Apelit Prishtinë, 
nëpërmjet kësaj gjykate. 


